
Inatsisartut Suleriaasianni § 36 naapertorlugu apeqquteqaat aallaavigalugu oqallisissiaq imaattoq 
matumuuna saqqummiuppara:

Inuinnaat  nunamik  siunissami  piginnittussaalernissaata  eqqunneqarnissaa  pillugu 
apeqquteqaat allaavigalugu oqallinnissamik siunnersuut.
(Inatsisartunut ilaasortaq Justus Hansen, Demokraatit)

Tunngavilersuut
Nunami maani inuit ataasiakkaat nunamut piginnittussaatitaanerat atornikuunngilaq, tamananalu 
arlalinnik pissuteqarpoq. Kalaallit Nunaat naalagaaffittut namminersortutut taamatullu inuit ataa-
siakkaat  nunamut  piginnittussaanerat  pillugu  inatsiseqartutut  suaarutigineqanngisaannarnikuu-
voq.  Nuna  suliffissuaqarfittut  ineriartortinneqanngikkallarmat  pisariaqarsimanngilaq  inuinnaat 
nunamik  pigisaqarnissaat,  kalaallit  pinngortitaq  inuussutigimmassuk  ukiullu  qanoq  ilinerani 
apeqqutaatillugu nuttartuullutik. 

Danmark 1721-mi takkummalli kingornalu nuna danmarkip immikkoortortaatut ilanngunneqar-
malli  kalaallit  nunaminnut  atuisinnaatitaasimanngillat  – aamma ullumerpiaq ukioq 2012-mi – 
suli danskit nuna pigimmassuk. 

UKA 2011-mi  Inatsisartuni  amerlanerussuteqarput  aalajangerpaat  tunngaviusumik inatsisilior-
nissap aallartisarneqarnissaa pillugu siunnersuut. Tunngaviusumik inatsimmi taamaattumi inuin-
naat nunamik piginnittussaatitaanissaat ilaassasoq, naatsorsuutigisariaqarpoq. Nunat allat demo-
kraatiskiusut tunngaviusumik inatsisaanni inuinnaat nunamik piginnittussaatitaanerat inuit pigin-
naatitaaffiattut taaneqartarpoq.  Demokraatillu isumaat naapertorlugu inuit piginnaatitaaffigaat, 
nunagisamik nammineq piginnittussaatitaanissaq, taamaattumik maannagaaq tamanna qaqippar-
put oqallisigillaqqullugu. 

Soqutingaarput tusassallugu pineqartoq pillugu partiit allat qanoq isumaqarnersut. Inuinnaat nu-
namut piginnittussaatitaassappat imaluunniit nunatsinnut ataatsimut piginnittussaatitaanerput in-
gerlatiinnassavarput?  Nunarput  nammineq  oqartussaaffigilerutsigu  taava  inuit  naliginnaat  nu-
namut piginnittussaatitaalissappat imaluunniit naamik? 

Demokraatini paatsuugassaanngitsumik isumaqarpugut inuinnaat nunamut piginnittussaatitaasa-
riaqartut. 

Inuinnaat nunamut piginnittussaanerat pillugu oqaluttuarisaaneq qissimikkutsigu assersuutigalu-
gu atuarsinnaavarput USA-p nunanut siullerpaanut ilaallun allaaserisimagaa inuit ataasiakkaat 
nunamut piginnittussaatitaasariaqarnerat. Europami mumisitseqattaartoqarpoq Frankrigi aallarni-

isoralugu, tassani inuit ataasiakkaat pisinnaatitaaffii kingorna pisinnaatitaaffittut allaaserineqar-
put  inuit  kiffaanngissuseqarnissaannut,  pigisaqarsinnaanissaannut,  isumannaatsuunissaannut 
naqisimaneqarnermullu akerliunerannut ilanngullugit. Ullumikkut nunat demokratiskiusut amer-
lanersaanni naliginnaavoq inuinnaat nunamik piginnittussaatitaanerat. 

Demokraatini inuit ataasiakkaat piginnittussaatitaanerat aamma innuttaasut namminneq toqqaa-
sinnaatitaanerat suli annertunerusumik nukittorsarusupparput. Tamatuma inuiaqatigiit  nukittor-
sassavat politikerit pinnagit. 

Inuit nammineq nunaminnik piginnissinnaanngippata, naalagaaffik pilersuisussatut aalajangiusi-
maneqaassaq innuttaasullu imminnut paariniarlutik naalagaaffik isumalluutigilissavaat taamaa-
sillunilu  politikerit  inunnut  ataasiakkaanut  killissaqanngitsumik  oqartussaalissapput.  Tamanna 
nunatsinni kissaatigaarput? 

Piffissanngunngila nammineq toqqaasalernissarput? Kissaatingaarput nunamik nammineq pigin-
nittuunissarput imaluunniit nammineq nunatsinni attartortuujuarnissarput? 

Taamatut oqaaseqarlunga qilanaarpunga Naalakkersuisut akissutaata tusarnissaanut kiisalu partiit 
allat saqqummiussassaannut. 

